
Annotatsiya. Ushbu maqolada "yumshoq invaziv turlar" Physalis angulata L., 

Tragopogon graminifolius DC. va Solanum sisymbriifolium Lam. dan foydalanish istiqbollari 

to‘g‘risida ma’lumotlar keltirildi. Physalis angulata L. bezgak, gepatit, astma, dermatit va 

revmatizm kabi turli xil inson kasalliklarini davolash uchun ishlatiladi. O‘simlikdan fizalin A, B, 

D, F va glikozidlar, ya'ni miritsetin-3-o-neohesperidozid ajratilgan va o‘simtaga qarshi faollikni 

ko‘rsatadi. T. graminifolius arzon oziq-ovqatning yaxshi manbai bo‘lib, Eron dietasining 

mukammal qismidir. G‘arbiy Eronda o‘simlikning yer ustki qismi, yaʼni barglari va poyalari 

yashil sabzavot sifatida turli maxalliy ovqatlarga qo‘shib isteʼmol qilinadi. Bundan tashqari 

Eronning anʼanaviy tibbiyotida yaralar, qon ketishi va turli xil oshqozon-ichak va jigar 

kasalliklarini davolash uchun ishlatilgan. S. sisymbriifolium kartoshkada uchrovchi 

zararkunandalar, ya’ni tsista hosil qiluvchi nematodalar (THQN) Globodera rostochiensis va G. 

pallida uchun tuzoq hosili sifatida ishlatilishi bilan mashhurdir. Kartoshka dalalarida S. 

sisymbriifolium dan foydalanish kartoshka hosilining THQN bilan zararlanishining oldini 

olishga yordam beradi va THQN populyatsiyasini 50-80% ga kamaytirishi ko‘rsatilgan. 

Kalit so‘zlar: invaziv, Physalis angulata, Tragopogon graminifolius, Solanum 

sisymbriifolium, dorivor, oziq-ovqat, manzarali, biologik kurash. 

 

Kirish 

Invaziv o‘simlik turlarining taʼrifi ko‘pincha iqtisodiy nuqtai nazardan zararni baholashni 

o‘z ichiga oladi. Lekin, neytral yoki foydali invaziv turlar ham mavjud bo‘lib, ular "yumshoq 

invaziv turlar" deb ataladi. Ularning ekologik yoki iqtisodiy zarari ahamiyatsizdir [1]. Аynan 

mana shunday “yumshoq invaziv turlar” qatoriga Physalis angulata L., Tragopogon 

graminifolius DC. va Solanum sisymbriifolium Lam. va boshq. kiradi. 

Physalis angulata L. – Burchakli paq-paq. 

P. angulata Solanaceae oilasiga mansub bir yillik o‘simlik. Oʻzbekistonda ushbu tur 

agrotexnik tadbirlar vaqtida olib borilmasdan qarovsiz qolgan, yangi barpo etilgan, manzarali va 

mevali bogʻlarda sugʻorish ariqlarining boʻylarida, makkajoʻxori va boshqa poliz ekinlari 

dalalarida, ayniqsa ziravorlar ekilgan dalalarda, xullas bugʻdoydan soʻng ikkinchi ekin ekib 

foydalanilayotgan dalalarda uchrashi qayd etilgan [2].  

Butun dunyoda bu o‘simlik o‘simlik dorivorligi va bezgak, gepatit, astma, dermatit va 

revmatizm kabi turli xil inson kasalliklarini davolash uchun ishlatiladi. O‘simlik barglari 

infuziyalari quloq og'rig'i va tug'ruqdan keyingi infektsiyalarni davolash uchun ishlatiladi. P. 

angulata markaziy asab tizimini susaytiruvchi ta'sirga ega va o‘smaga qarshi faollikka ham ega. 

O‘simlikdan fizalin A, B, D, F va glikozidlar, ya'ni miritsetin-3-o-neohesperidozid ajratilgan va 

o‘simtaga qarshi faollikni ko‘rsatadi [3]. 

Physalis turkumi nafaqat farmakologik va biologik xususiyati balki oziq-ovqat sifatida 

ham iqtisodiy ahamiyatga ega, shu bilan birga tarkibidagi kimyoviy birikmalari uchun ham juda 

muhimdir. Tropin alkaloidlari va fizalinlar turli xil dorivor xususiyatlar uchun javobgar bo‘lgan 

kimyoviy birikmalarning ikkita asosiy guruhidir. Tropanlar parasempatik asab tizimining 

muskarinik retseptorlariga yopishgan neyrotransmitter atsetilxolin faolligini inhibe qilish orqali 

anti-muskarin faolligini ko‘rsatadi. 

O‘simlik tarkibidagi mavjud kimyoviy birikmalar oshqozon-ichak va mushak spazmlari 

va Parkinson kasalligini davolash uchun muhim va foydalidir. O‘simtaga qarshi va sitotoksik 

faollik tufayli fizalinlarga e'tibor beriladi. Physalis biologik faollikning keng spektriga ega, ya'ni, 

bakteriyaga qarshi, abortga qarshi, mollyussid, antiprotozoal, saratonga qarshi, antiseptik va 

sitotoksik va immunomodulyatsiya qiluvchi ta'sir ko‘rsatadi. Afsuski, bu dorivor xususiyatlar 

tijorat maqsadlarida qo‘llanilmaydi. P. angulata an'anaviy va xalq tabobatida diuretik sifatida 

qo‘llaniladi va oshqozon kasalliklarini, og'riq qoldiruvchi va revmatik kasalliklarni davolaydi. 

Shuningdek, u gepatit va servitsit uchun antinosiseptiv, antipiretik, yallig'lanishga qarshi 

hisoblanadi [4].  

P. angulata barglari va butun o‘simlik taloq, jigar va siydik pufagi yallig'lanishini 

kamaytirish uchun va revmatizmda vannalarda ishlatiladi. Amazon vodiysida o‘simlik sharbati 

tinchlantiruvchi, depurativ, revmatik va quloq og'rig'i uchun ishlatiladi. Tayvanda diabet, bezgak 

va astmani davolashda ishlatiladigan dorilarning tarkibiy qismidir. Peruning Amazon qishlog‘i 

aholisi bezgak, jigar va gepatit bilan bog'liq muammolar uchun barglardan foydalanadilar. 

G'arbiy Afrikada an'anaviy ravishda saraton kasalligini davolash uchun ishlatiladi. O‘simlikning 

er ustki qismlari va mevalari furunkullar, yallig‘lanishlar yoki yaralar, ich qotishi va ovqat hazm 

qilish muammolarini davolashda ishlatiladi [5]. 

P. angulata garchi oziq-ovqat ekini sifatida foydalanilishi va ko‘plab dorivor 

xususiyatlarga ega bo‘lsa-da, u ayrim mamlakatlarda paxta, makkajo‘xori va soya uchun 

zararli/invaziv begona o‘t sifatida ham qayd etilgan. O‘zbekiston florasi uchun ham 

zararli/invaziv begona oʻt sifatida qayd etilgan [6]. 

Tragopogon graminifolius DC. – Qo‘ng‘irboshbarg takasoqol. 

O‘simlik tabiiy xolda Afgʻoniston, Eron, Shimoliy Kavkaz, Ruminiya, Zakavkaz, 

Turkmanistonda keng tarqalgan [7]. O‘zbekistonda invaziv o t hisoblanib, jadallik bilan 

tarqalishda davom etayotgan ruderal o‘simlikdir. 

T. graminifolius arzon oziq-ovqatning yaxshi manbai bo‘lib, Eron dietasining mukammal 

qismidir. G‘arbiy Eronda o‘simlikning yer ustki qismi, yaʼni barglari va poyalari yashil sabzavot 

sifatida turli maxalliy ovqatlarga qo‘shib isteʼmol qilinadi. Bundan tashqari Eronning anʼanaviy 

tibbiyotida yaralar, qon ketishi va turli xil oshqozon-ichak va jigar kasalliklarini davolash uchun 

ishlatilgan. Аnʼanaviy tibiyot manbaalarida ildiz qismi o‘simlikning boshqa qismlariga 

qaraganda yuqori biologik faollikka ega ekanligi to‘g‘risida maʼlumotlar mavjud [8].  

Dorivor o‘simlik sifatida yallig'lanishga qarshi, antioksidant, antibakterial, qon ketish 

inhibitori va yaralarni davolovchi xususiyatlari uchun foydalanilgan [8]. 

Turkumning ayrim turlari turli mamlakatlarning xalq tabobatida yo‘talga qarshi, 

burishtiruvchi, yaralarni davolovchi va terini tiklovchi vosita sifatida qo‘llanilgan. Shu bilan 

birga, turkumning ayrim turlari oshqozon-ichak kasalliklarida foydali ekanligi maʼlum. 

Tragopogon turkumining asosiy tarkibiy qismlari fenol birikmalari hisoblanadi [9]. 

Solanum sisymbriifolium Lam. – Qurttanabarg ituzum. 

Solanum sisymbriifolium Lam. vatani Janubiy Amerikada, shuningdek, mahalliy 

boʻlmagan hududlarida ham yoʻllar boʻylab, tashlandiq joylarda, chiqindixonalarda va 

shudgorlangan dalalarda uchraydi. Avstraliyada evkalipt o‘rmonlarida uchraydi. U har qanday 

turdagi tuproq va tuproq pH darajasida muvaffaqiyat qozonishga qodir, lekin namlikni talab 

qiladi va torf va qumli tuproqlarda o‘sadi. U kam yorug'lik sharoitlariga chidamli [10]. 

S. sisymbriifolium kartoshkada uchrovchi zararkunandalar, ya’ni tsista hosil qiluvchi 

nematodalar (THQN) Globodera rostochiensis va G. pallida uchun tuzoq hosili sifatida 

ishlatilishi bilan mashhurdir. Kartoshka dalalarida S. sisymbriifolium dan foydalanish kartoshka 

hosilining THQN bilan zararlanishining oldini olishga yordam beradi va THQN populyatsiyasini 

50-80% ga kamaytirishi ko‘rsatilgan. S. sisymbriifolium - bu ajoyib tuzoq ekinidir, chunki u ildiz 

diffuzatlari orqali balog'atga etmagan THQN ning tsistalaridan chiqishini rag'batlantiradi, lekin 

ular chiqgandan so‘ng balog'atga etmagan THQN lar tomonidan zararlanishga chidamli va 

zararkunandalarning ko‘payishiga to‘liq qarshilik ko‘rsatadi. S. sisymbriifolium, shuningdek, 

Meloidogyne, Trichodorus va Pratylenchus nematodalariga juda chidamli. Bundan tashqari, S. 

sisymbriifolium ning ildizlari Pseudomonas solanacearum bakteriyasining bir qator 

shtammlariga chidamli [10]. 

S. sisymbriifolium mevalari ozuqabop bo‘lib, mahalliy qushlar tomonidan muntazam 

ravishda iste'mol qilinadi  va kamdan-kam hollarda Argentinaning Gran Chako shahridagi 

Chorote hindulari tomonidan ham iste'mol qilinadi [11]. 

Meva, shuningdek, kortikosteroidlar va jinsiy gormonlar sintezida ishlatiladigan 

glikoalkaloid bo‘lgan solasodin manbai va og'iz kontratseptivlarining katta tarkibiy qismidir 

[12]. S. sisymbriifolium manzarali oʻsimlik sifatida ham oʻstiriladi [10]. 

Xulosa qilib shuni aytish mumkinki, invaziv o ‘simliklarni bosqarish, tarqalishi va 

ta’sirini kamaytirish, foydali hususiyatlaridan oqilona foydalanish maqsadga muvofiqdir. 

